
Ἰσχύς μου καὶ ὕμνησίς μου ὁ Κύριος (Ψαλμ. 117, 14)

Ψαλῶ τῷ Θεῷ μου ἕως ὑπάρχω. (Ψαλμ. 145, 2)

****************************************** 
ΕΝ   Τῼ   ΜΙΚΡῼ   ΕΣΠΕΡΙΝῼ

Μετὰ τὸν Προοιμιακὸν εἰς τὸ Κύριε ἐκέκραξα ἱστῶμεν στίχους δ΄ καὶ ψάλλομεν τὰ ἑξῆς Προσόμοια·

Ἦχος α΄. Τῶν οὐρανίων ταγμάτων.

Νηστείᾳ, κακοπαθείᾳ,

δακρύων χεύμασι

καὶ χαμευνίᾳ ἄκρᾳ,

Ἐλισάβετ φωσφόρε,

δολίου ἀπετάξω τὰς μηχανὰς

καὶ τοῦ κόσμου τερπνότητα·

διὸ τανῦν ἐπαγέλλῃ ἐν οὐρανοῖς

σὺν Κυρίῳ, τῷ Νυμφίῳ σου.

Ὑπομονῇ σου ἀτρέπτῳ

καὶ τελειότητι

ἠθῶν ἐχθρὸν καθεῖλες

τὸν πλανεύοντα κόσμον

καὶ ὤφθης ἐναρέτου βίου κανών,

Ἐλισάβετ ἀσκήτρια·

διὸ καὶ βρύειν ἰάσεις παντοδαπὰς

ἠξιώθης τοῖς τιμῶσί σε.

Τῷ Ἰησοῦ νυμφευθεῖσα

δι’ ἐνασκήσεως

ὑπέταξας τὴν σάρκα

τῇ ψυχῇ καὶ παρθένος

ἐδείχθης σεμνοτάτη, Μῆτερ κλυτή,

Ἐλισάβετ, ἡ ἄφθαρτον

ἀκτημοσύνης χιτῶνα καὶ ἀρετῆς

πολυτίμητον ὑφάνασα.

Ὡς μονοχίτων ἐβίως

καὶ ἀνυπόδητος,

τρισμάκαρ Ἐλισάβετ,

εὐθαλέστατον δένδρον

ὁσίων στεῤῥοψύχων ἀσκητριῶν,

ἡ παθῶν ῥίζας τέμνουσα

ἀδιαλείπτῳ δεήσει καρδιακῇ

πρὸς τὸν εὔσπλαγχνον Θεάνθρωπον.

Δόξα. Ἦχος β΄.

Ὁσία Μῆτερ, ἀπετάξω πᾶν γεηρὸν φρόνημα

ζητοῦσα τοῦ κάλλους ἀπολαῦσαι τῆς ἀφθίτου μακαριότητος·

μονοχίτων οὖν καὶ ἀδυπόδητος διελθοῦσα τὸν βίον

χρυσοΰφαντον ἐνεδύσω χιτῶνα ἐνώπιον τοῦ Κυρίου·

Αὐτοῦ ὅθεν τῆς ὡραιότητος τρυφῶσα,

Ἐλισάβετ παναοίδιμε,

αἴτει δοῦναι πᾶσιν ἡμῖν βίου διόρθωσιν.

Καὶ νῦν. Θεοτοκίον. Τὴν πᾶσαν ἐλπίδα μου....

Εἰς τὸν Στίχον. Ἦχος β΄. Οἶκος τοῦ Ἐφραθᾶ.

Στήλη ἀσκητριῶν,

τρισμάκαρ Ἐλισάβετ,

καὶ τεῖχος ἐγκρατείας

ἐπώφθης· ὅθεν πάντες

τὴν μνήμην σου γεραίρομεν.

Στίχος. Ὑπομένων ὑπέμεινα τὸν Κύριον καὶ προσέσχε μοι, καὶ εἰσήκουσε τῆς δεήσεώς μου.
Λάμψασα ἀρεταῖς

ἀμέμπτου πολιτείας

καὶ κακουχίαις πλείσταις

τοῦ πλάνου, Ἐλισάβετ,

ἀπάτης ζόφον ἔλυσας.

Στίχος. Καὶ ἔστησεν ἐπὶ πέτραν τοὺς πόδας μου καὶ κατηύθυνε τὰ διαβήματά μου.

Χαῖρε τῆς προσευχῆς

ἀσύλητον ταμεῖον,

Ὁσία Ἐλισάβετ,

σκληραγωγίας βάθρον

καὶ ἀπαθείας κόσμημα.

Δόξα. Τριαδικόν.
Πάτερ σὺν τῷ Υἱῷ

καὶ Πνεύματι τῷ θείῳ,

Τριὰς ὑπεραγία,

λιταῖς τῆς Ἐλισάβετ

ἁγίασον τοὺς δούλους Σου.

Καὶ νῦν. Θεοτοκίον.

Ὄχημα εὐπρεπὲς

τοῦ νοητοῦ Ἡλίου,

Χριστοῦ τοῦ Φωτοδότου,

Πανάχραντε, σοὺς δούλους

φωτὶ ἀδύτῳ αὔγασον.

Νῦν ἀπολύεις.....τὸ Τρισάγιον, τὸ Ἀπολυτίκιον ἐκ τοῦ Μεγάλου Ἑσπερινοῦ καὶ Ἀπόλυσις.

******************************************
ΕΝ  Τῼ  ΜΕΓΑΛῼ  ΕΣΠΕΡΙΝῼ

Μετὰ τὸν Προοιμιακὸν τὸ  Μακάριος ἀνήρ, εἰς δὲ τὸ Κύριε ἐκέκραξα  ἱστῶμεν στίχους στ΄ καὶ ψάλλομεν τὰ ἑξῆς Προσόμοια·

Ἦχος α΄. Πανεύφημοι μάρτυρες.

Ἀμνάς, Ἐλισάβετ, τοῦ Χριστοῦ

εὐπρεπὴς καὶ ἄμωμος

ὀφθεῖσα βίον διήνυσας

σοῦ τὸν ἐπίγειον

ἐν χρηστοηθείᾳ,

ταπεινώσει, δάκρυσιν,

ἀσκήσεσι συντόνοις, δεήσεσι

καὶ τοῦ σαρκίου σου

κατατήξει, χαριτόβρυτε

ἰαμάτων

πηγὴ ἀδαπάνητε.
Βλαστὲ Ἡρακλείας εὐθαλές,

τῆς ἐν Θράκῃ, σύλλογον
τῶν Χριστωνύμων κατηύφρανας

τῇ εὐωδίᾳ σου

τῶν κατορθωμάτων

καὶ τῶν θαυμασίων σου,

λευκάνθεμον Χριστοῦ θείας πίστεως

καὶ ἴον εὔοσμον

ἐγρηγόρσεως καὶ νήψεως,

Ἐλισάβετ,

Ὁσίων ἀγλάϊσμα.

Σεπτῆς Γλυκερίας προσευχαῖς,
τῆς Μεγαλομάρτυρος,
συνέλαβέ σε ἡ μήτηρ σου

δῶρον ὡς πάντιμον,
ἡ τῆς ἀτεκνίας

φέρουσα τὸ ὄνειδος,

Ὁσία Ἐλισάβετ, πανεύφημε,

σέμνωμα πίστεως

καὶ σοφίας ἐνδιαίτημα,

ἐποφθεῖσα
ἀλάβαστρον χάριτος.

Γυμνόπους διῆλθες ἐπὶ γῆς

βίον σου τὸν πρόσκαιρον

καὶ μονοχίτων, ἀσκήσεως

ἄκρας ὑπόδειγμα,

κεχαριτωμένη

Ἐλισάβετ, πρότυπον

ἀνδρείων γυναικῶν καὶ ἀείῤῥυτον

ῥεῖθρον ἰάσεων,

ἡ θεόθεν χάριν ἄφθονον

εἰληφυῖα

θαυμάτων, ἀοίδιμε.

Λαγόνων ἐκ σοῦ τῶν μητρικῶν

τὸν Χριστὸν ἠγάπησας

καὶ ὥσπερ προῖκα παρέδωκας

Αὐτῷ καρδίαν σου,

Ἐλισάβετ θεία,

ὄντως πολυτίμητον,

ἀσκήτρια σεμνὴ καὶ φιλάρετε,

ἡ κατατήξασα

ἑαυτὴν παννύχοις στάσεσι,

κακουχίαις

σαρκίου καὶ δάκρυσιν.

Εὐχῆς ὡς ἀστείρευτος κρουνὸς

καὶ πηγὴ σεμνότητος

ὕδωρ ἀφθόνως ἐξέβλυσας,

μῆτερ, ἰάσεων

τοῖς δεινῶς νοσοῦσι

καὶ ἀλγοῦσι, πάγκαλε

ἀμνὰς τοῦ εὐϊλάτου Παντάνακτος,

τοῦ πανοικτίρμονος,

Ἐλισάβετ θαυματόβρυτε,

εὐσεβέσιν
ἡ ῥῶσιν παρέχουσα.

Δόξα. Ἦχος πλ. β΄.

Τὴν ἀμέμπτῳ πολιτείᾳ καὶ συντόνῳ ἀσκήσει

τὰς ἀπαρχὰς τῶν αἰωνίων ἀγαθῶν γεωργήσασαν,

Ἐλισάβετ τὴν Ὁσίαν, τιμήσωμεν οὕτω λέγοντες·

Τῷ ἀρότρῳ σῶν πρὸς Κύριον δεήσεων

γεώργησον ἡμῶν τὰς καρδίας

πρὸς πολύχουν ἄσταχυν ἀρετῆς καὶ νήψεως,
τῶν τιμώντων ἐν ὕμνοις τὴν ἀεισέβαστον μνήμην σου.

Καὶ νῦν. Θεοτοκίον. Τίς μὴ μακαρίσει σε, Παναγία Παρθένε,...

Εἴσοδος. Φῶς ἱλαρόν. Τὸ Προκείμενον τῆς ἡμέρας καὶ τὰ Ἀναγνώσματα.

Παροιμιῶν τὸ Ἀνάγνωσμα.

(Κεφ. λα΄ 10  - 31 )

Γυναῖκα ἀνδρείαν τίς εὑρήσει; Τιμιωτέρα δέ ἐστι λίθων πολυτελῶν ἡ τοιαύτη. Θαρσεῖ ἐπ' αὐτῇ ἡ καρδία τοῦ ἀνδρὸς αὐτῆς, ἡ τοιαύτη καλῶν σκύλων οὐκ ἀπορήσει· ἐνεργεῖ γὰρ τῷ ἀνδρὶ ἀγαθὰ πάντα τὸν βίον. Μηρυομένη ἔρια καὶ λίνον ἐποίησεν εὔχρηστον ταῖς χερσὶν αὐτῆς. Ἐγένετο ὡσεὶ ναῦς ἐμπορευομένη μακρόθεν, συνάγει δὲ αὐτῆς τὸν πλοῦτον. Καὶ ἀνίσταται ἐκ νυκτῶν καὶ ἔδωκε βρώματα τῷ οἴκῳ καὶ ἔργα ταῖς θεραπαίναις. Θεωρήσασα γεώργιον ἐπρίατο, ἀπὸ δὲ καρπῶν χειρῶν αὐτῆς κατεφύτευσε κτῆμα. Ἀναζωσαμένη ἰσχυρῶς τὴν ὀσφὺν αὐτῆς ἤρεισε τοὺς βραχίονας αὐτῆς εἰς ἔργον. Ἐγεύσατο ὅτι καλόν ἐστι τὸ ἐργάζεσθαι καὶ οὐκ ἀποσβέννυται ὁ λύχνος αὐτῆς ὅλην τὴν νύκτα. Τοὺς πήχεις αὐτῆς ἐκτείνει ἐπὶ τὰ συμφέροντα, τὰς δὲ χεῖρας αὐτῆς ἐρείδει εἰς ἄτρακτον. Χεῖρας δὲ αὐτῆς διήνοιξε πένητι, καρπὸν δὲ ἐξέτεινε πτωχῷ. Οὐ φροντίζει τῶν ἐν οἴκῳ ὁ ἀνὴρ αὐτῆς, ὅταν που χρονίζῃ· πάντες γὰρ οἱ παρ' αὐτῆς ἐνδεδυμένοι εἰσί. Δισσὰς χλαίνας ἐποίησε τῷ ἀνδρὶ αὐτῆς, ἐκ δὲ βύσσου καὶ πορφύρας ἑαυτῇ ἐνδύματα. Περίβλεπτος δὲ γίνεται ὁ ἀνὴρ αὐτῆς ἐν πύλαις, ἡνίκα ἂν καθίσῃ ἐν συνεδρίῳ μετὰ τῶν γερόντων κατοίκων τῆς γῆς. Σινδόνας ἐποίησε καὶ ἀπέδοτο τοῖς Φοίνιξι, περιζώματα δὲ τοῖς Χαναναίοις. Ἰσχὺν καὶ εὐπρέπειαν ἐνεδύσατο καὶ εὐφράνθη ἐν ἡμέραις ἐσχάταις. Στόμα αὐτῆς διήνοιξε προσεχόντως καὶ ἐννόμως, καὶ τάξιν ἐστείλατο τῇ γλώσσῃ αὐτῆς. Στεγναὶ διατριβαὶ οἴκων αὐτῆς, σῖτα δὲ ὀκνηρὰ οὐκ ἔφαγε. Τὸ στόμα δὲ ἀνοίγει σαφῶς καὶ νομοθέσμως, ἡ δὲ ἐλεημοσύνη αὐτῆς ἀνέστησε τὰ τέκνα αὐτῆς καὶ ἐπλούτησαν καὶ ὁ ἀνὴρ αὐτῆς ᾔνεσεν αὐτήν. Πολλαὶ θυγατέρες ἐκτήσαντο πλοῦτον, πολλαὶ ἐποίησαν δύναμιν, σὺ δὲ ὑπέρκεισαι καὶ ὑπερῆρας πάσας. Ψευδεῖς ἀρέσκειαι καὶ μάταιον κάλλος γυναικός· γυνὴ γὰρ συνετὴ εὐλογεῖται, φόβον δὲ Κυρίου αὕτη αἰνείτω. Δότε αὐτῇ ἀπὸ καρπῶν χειλέων αὐτῆς καὶ αἰνείσθω ἐν πύλαις ὁ ἀνὴρ αὐτῆς.

Σοφίας Σολομῶντος τὸ Ἀνάγνωσμα.

(Κεφ. α΄ 1 - 10 )

Ἀγαπήσατε δικαιοσύνην, οἱ κρίνοντες τὴν γῆν, φρονήσατε περὶ τοῦ Κυρίου ἐν ἀγαθότητι καὶ ἐν ἁπλότητι καρδίας ζητήσατε αὐτόν· ὅτι εὑρίσκεται τοῖς μὴ πειράζουσιν αὐτόν, ἐμφανίζεται δὲ τοῖς μὴ ἀπιστοῦσιν αὐτῷ. Σκολιοὶ γὰρ λογισμοὶ χωρίζουσιν ἀπὸ Θεοῦ, δοκιμαζομένη τε ἡ δύναμις ἐλέγχει ἄφρονας. Ὅτι εἰς κακότεχνον ψυχὴν οὐκ εἰσελεύσεται σοφία, οὐδὲ κατοικήσει ἐν σώματι καταχρέῳ ἁμαρτίας· ἅγιον γὰρ πνεῦμα παιδείας φεύξεται δόλον καὶ ἀπαναστήσεται ἀπὸ λογισμῶν ἀσυνέτων καὶ ἐλεγχθήσεται ἐπελθούσης ἀδικίας. Φιλάνθρωπον γὰρ πνεῦμα σοφίας καὶ οὐκ ἀθῳώσει βλάσφημον ἀπὸ χειλέων αὐτοῦ· ὅτι τῶν νεφρῶν αὐτοῦ μάρτυς ὁ Θεὸς καὶ τῆς καρδίας αὐτοῦ ἐπίσκοπος ἀληθὴς καὶ τῆς γλώσσης ἀκουστής· ὅτι πνεῦμα Κυρίου πεπλήρωκε τὴν οἰκουμένην καὶ τὸ συνέχον τὰ πάντα γνῶσιν ἔχει φωνῆς. Διὰ τοῦτο  φθεγγόμενος ἄδικα οὐδεὶς μὴ παροδεύσῃ αὐτὸν ἐλέγχουσα ἡ δίκη. Ἐν γὰρ διαβουλίοις ἀσεβοῦς ἐξέτασις ἔσται, λόγων δὲ αὐτοῦ ἀκοὴ πρὸς Κύριον ἥξει εἰς ἔλεγχον  ἀνομημάτων αὐτοῦ· ὅτι οὖς ζηλώσεως ἀκροᾶται τὰ πάντα καὶ θροῦς γογγυσμῶν οὐκ ἀποκρύπτεται. 

Σοφίας Σολομῶντος τὸ Ἀνάγνωσμα.

(Κεφ. γ΄ 1  -  9)

Δικαίων ψυχαὶ ἐν χειρὶ Θεοῦ καὶ οὐ μὴ ἅψηται αὐτῶν βάσανος. Ἔδοξαν ἐν ὀφθαλμοῖς ἀφρόνων τεθνάναι καὶ ἐλογίσθη κάκωσις ἡ ἔξοδος αὐτῶν καὶ ἡ ἀφ' ἡμῶν πορεία σύντριμμα, οἱ δέ εἰσιν ἐν εἰρήνῃ. Καὶ γὰρ ἐν ὄψει ἀνθρώπων ἐὰν κολασθῶσιν ἡ ἐλπὶς αὐτῶν ἀθανασίας πλήρης· καὶ ὀλίγα παιδευθέντες μεγάλα εὐεργετηθήσονται, ὅτι ὁ Θεὸς ἐπείρασεν αὐτοὺς καὶ εὗρεν αὐτοὺς ἀξίους ἑαυτοῦ· ὡς χρυσὸν ἐν χωνευτηρίῳ ἐδοκίμασεν αὐτοὺς καὶ ὡς ὁλοκάρπωμα θυσίας προσεδέξατο αὐτούς. Καὶ ἐν καιρῷ ἐπισκοπῆς αὐτῶν ἀναλάμψουσι καὶ ὡς σπινθῆρες ἐν καλάμῃ διαδραμοῦνται· κρινοῦσιν ἔθνη καὶ κρατήσουσι λαῶν καὶ βασιλεύσει αὐτῶν Κύριος εἰς τοὺς αἰῶνας. Οἱ πεποιθότες ἐπ' αὐτῷ συνήσουσιν ἀλήθειαν καὶ οἱ πιστοὶ ἐν ἀγάπῃ προσμενοῦσιν αὐτῷ, ὅτι χάρις καὶ ἔλεος ἐν τοῖς ὁσίοις αὐτοῦ καὶ ἐπισκοπὴ  ἐν τοῖς ἐκλεκτοῖς αὐτοῦ.

ΕΙΣ   ΤΗΝ   ΛΙΤΗΝ

Ἰδιόμελα

 Ἦχος α΄.

Εὐφραίνου ἐν Κυρίῳ φιλοσίων ὁ σύλλογος

μεγαλύνων τὰ σκάμματα Ἐλισάβετ, τῆς θεόφρονος ἀσκητρίας

καὶ αὐτῆς ἑορτάζων τὴν ἐτησίαν πανήγυριν οὕτω ψάλλε·  

Ἡ ἐκ νεότητος Χριστοῦ τὰς ἐντολὰς τηρήσασα

καὶ Αὐτῷ εὐαρεστήσασα πόνοις συντόνου ἀσκήσεως,

ῥῦσαι ἡμᾶς πειρασμῶν καὶ κινδύνων

εὐχαῖς σου ἀδιαλείπτοις πρὸς Νυμφίον σου τὸν ἐπουράνιον.

Ἦχος β΄.
Τὸ τῆς ἐκλογῆς σκεῦος καὶ θεϊκῆς ἐπαγγελίας δῶρον,

ἀσκήσει συντόνῳ τῶν ἐπηγγελμένων ἀγαθῶν ἀξιωθεῖσαν,

Ἐλισάβετ, τὴν θεόλεκτον ἀσκήτριαν, εὐφημήσωμεν

ἐν κατανύξει αὐτῇ κραυγάζοντες·

Ἡ ἀναβᾶσα τὴν κλίμακα τῶν ἀρετῶν παιδιόθεν

καὶ καταντήσασα εἰς τὴν θέωσιν,

δεῖξον ἡμῖν τὴν σῴζουσαν τρίβον

καὶ αὐτὴν ἀξίωσον ἡμᾶς διανῦσαι

τοὺς ἑορτάζοντας πόθῳ τὴν ἁγίαν μνήμην σου.

Ἦχος γ΄.

Ἡ τοῦ Χριστοῦ Ἐκκλησία κατεκοσμήθη σοῖς ἤθεσι

καὶ ἀμέμπτῳ πολιτείᾳ σου, Ἐλισάβετ πανύμνητε·

σὺ γὰρ ὁλοσχερῶς ἑαυτὴν Χριστῷ ἀφιερώσασα

ὑπερεφρόνησας τῶν τοῦ κόσμου γεηρῶν καὶ ἡδέων

καὶ τοῦ κάλλους τῆς σῆς νεότητος·

ὅθεν τῆς οὐρανίου ἀξιωθεῖσα ἀπολαῦσαι παστάδος

τῷ σῷ Νυμφίῳ ἐκτενῶς πρεσβεύεις

ὑπὲρ εἰρήνης τοῦ κόσμου καὶ σωτηρίας τῶν ψυχῶν ἡμῶν.

Ἦχος δ΄.
Ὁλικῶς Χριστὸν ἐν βίῳ ἀτενίζουσα

καὶ παρορῶσα πᾶσαν βροτείαν τερπνότητα

ὡδήγησας τὰ βήματά σου διὰ παννύχων στάσεων

εἰς σωτηρίαν, Ἐλισάβετ τρισμακάριστε·

ὅθεν τὴν μνήμην σου ἀξιοχρέως ἑορτάζοντες

καὶ μιμούμενοι τὰ τῆς σῆς ἀσκήσεως κατορθώματα

Χριστὸν δοξάζομεν τὸν σὲ δυναμώσαντα

καὶ παρέχοντα πᾶσιν εὐχαῖς σου τὸ μέγα καὶ πλούσιον ἔλεος.

Δόξα. Ἦχος ὁ αὐτός.

Βραβεύων ὁ Κύριος τὴν σὴν ἰσάγγελον πολιτείαν

καὶ τοὺς νυχθημέρους τῆς ἀσκήσεως πόνους

θαυμάτων ξένων ἔδειξέ σε χειμάῤῥουν,

Ἐλισάβετ θεομακάριστε·

ὅθεν σήμερον συναχθέντες οἱ φιλέορτοι τιμῆσαι τὴν μνήμην σου

μακαρίζομέν σε ὡς ἀσκήτριαν ἀνδρικὸν ἔχουσα φρόνημα

καὶ κύπτοντες τὸν αὐχένα ψυχῆς καὶ σώματος

τὰς ἀδιαλείτους σου εὐχὰς αἰτούμεθα

πρὸς βίον κρείττονα.

Καὶ νῦν. Θεοτοκίον.

Ἐκ παντοίων κινδύνων τοὺς δούλους φύλαττε,...

Εἰς τὸν Στίχον. Στιχηρὰ Προσόμοια.

Ἦχος πλ. α΄. Χαίροις, ἀσκητικῶν.

Χαίροις, κοσμῆτορ ἀσκητριῶν,

Ὁσίων πάντων γυναικῶν ἐγκαλλώπισμα,

ὁ γόνος τῆς Ἡρακλείας,

τῆς Θράκης θεῖος βλαστός,

τὸ τῆς εὐσεβείας
περιτείχισμα,

ἁγνείας θησαύρισμα,

ἐγκρατείας ὀχύρωμα,

σκληραγωγίας

τῆς σαρκὸς σεμνολόγημα

καὶ βιώσεως

ἀκραιφνοῦς ἐνδιαίτημα·

Μῆτερ πνευματοφόρητε,

συνέσεως μέλαθρον

καὶ ταπεινώσεως βάθρον,

τοῖς ἐκτελοῦσι τὴν μνήμην σου

κατάπεμψον πᾶσιν

οἰκτιρμοὺς τοῦ σοῦ Νυμφίου

καὶ μέγα ἔλεος.

Στίχος. Ὑπομένων ὑπέμεινα τὸν Κύριον καὶ προσέσχε μοι, καὶ εἰσήκουσε τῆς δεήσεώς μου.

Χαίροις, γυμνόπους ὡς ἀληθῶς

καὶ μονοχίτων ἡ τὸν βίον τελέσασα,

πανένδοξε Ἐλισάβετ,

ἀσκητριῶν καλλονή,

νύμφη τοῦ Ὑψίστου

πανσεβάσμιε,

ἐκ χρόνων νεότητος

πόθῳ ἀφιερώσασα

ἔφεσιν ὅλην

τῆς ψυχῆς σου τῷ Κτίσαντι,

πᾶσι νέμοντι

εἰς Αὐτὸν τοῖς πιστεύουσι

στέφη τῆς ἀφθαρτότητος· 

διὸ καὶ ἠξίωσαι

συγχαίρειν δήμοις Ἀγγέλων

καὶ καθορᾶν τὸ ἀμήχανον

Νυμφίου σου κάλλος

τοῦ προσώπου ἐν τοῖς δόμοις

ἀϊδιότητος.

Στίχος. Καὶ ἔστησεν ἐπὶ πέτραν τοὺς πόδας μου καὶ κατηύθυνε τὰ διαβήματά μου.

Δεῦτε τῶν φιλοσίων χοροὶ

μνήμην πανσέμνου Ἐλισάβετ τιμήσωμεν,

ἣν ἔδειξε Θεία Χάρις

πηγὴν θαυμάτων πολλῶν,

φρέαρ ἰαμάτων

ἀκεσώδυνον

καὶ κρήνην ἀκένωτον

ἐναργοῦς ἀντιλήψεως

πρὸς τρυχομένους,

θλιβομένους καὶ κάμνοντας

καὶ βοήσωμεν

ἐκ μυχίων· Ἀσκήτρια

πάνσοφε, ἡ μισήσασα

τοῦ βίου τὰ ῥέοντα

καὶ τὰ φθαρτὰ ὡς σκιώδη,

μὴ διαλείπῃς πρεσβεύουσα

Χριστοῦ δοῦναι πᾶσι

σθένος ἔνεδρα πατῆσαι

τοῦ παναλάστορος.

Δόξα. Ἦχος πλ. δ΄.
Τὴν ἀπαρνηθεῖσαν παιδιόθεν πᾶν βρότειον φρόνημα

καὶ Χριστῷ ἑαυτὴν ὁλοθύμως ἀφιερώσασαν,

Ἐλισάβετ, τιμήσωμεν, τὴν ἰσάγγελον ἀσκήτριαν,

ἐν κατανύξει κραυγάζοντες·

Ἀμνὰς εὐπρεπεστάτη τοῦ Ἀρχιποίμενος Λόγου τοῦ Ὑψίστου,

τήρησον ἡμᾶς ἀσινεῖς ἐν τῇ ἀγέλῃ τῆς πίστεως

καὶ σῶσον ἐκ θανάτου εὐχαῖς σου

τὰς ψυχὰς τῶν εὐλαβῶς ἐκτελούντων τὴν μνήμην σου.

Καὶ νῦν. Θεοτοκίον. Δέσποινα, πρόσδεξαι...

Ἀπολυτίκιον. Ἦχος α΄. Τῆς ἐρήμου πολίτης.

Θαυμαστῶς μονοχίτων καὶ γυμνόπους τὸν βίον σου
διελθοῦσα ὕφηνας χλαῖναν σῆς ψυχῆς πολυτίμητον

νηστείᾳ δὲ μαράνασα ὁρμὰς

ἀλήκτων ἐνεπλήσθης ἀγαθῶν

καὶ ἰάσεις ἠξιώθης παρέχειν, Ἐλισάβετ, τοῖς κραυγάζουσι·

Δόξα τῷ σὲ δοξάσαντι Χριστῷ,

δόξα τῷ σὲ θαυμαστώσαντι,

δόξα τῷ δωρουμένῳ διὰ σοῦ

πᾶσιν ἰάματα. 

Ἕτερον. Ἦχος πλ. α΄. Τὸν συνάναρχον Λόγον.

Κατατήξασα πόνοις 
τοῖς νυχθημέροις σου

σάρκα τὴν σήν, Ἐλισάβετ, 

ἀσκητικῆς ἀγωγῆς

καὶ τῆς ἐλεημοσύνης σεμνολόγημα

τρίβον διήνυσας στενὴν

καὶ εἰς πλάτος οὐρανῶν

κατήντησας σὸν Νυμφίον

ἡμῖν θερμῶς ἱλεοῦσθαι

τοῖς εὐλαβῶς σε μακαρίζουσι.

Θεοτοκίον. Χαῖρε, Πύλη Κυρίου ἡ ἀδιόδευτος...

Ἀπόλυσις.
*****************************************

Ε Ν   Τ ῼ   Ο Ρ Θ Ρ ῼ

Μετὰ τὸν Ἑξάψαλμον τὸ Ἀπολυτίκιον, ὡς ἐν τῷ Μεγάλῳ Ἑσπερινῷ, μετὰ δὲ τὴν α΄ Στιχολογίαν Κάθισμα.

Ἦχος α΄. Τὸν τάφον Σου, Σωτήρ.

Ἐξέστησαν χοροὶ

οὐρανίων ταγμάτων

ὁρῶντες τὴν φαιδρὰν

ἐν Χριστῷ βιοτήν σου

καὶ τὰ κατορθώματα

τῆς στεῤῥᾶς σου ἀσκήσεως,

νύμφη πάγκαλε

τοῦ Λυτρωτοῦ, Ἐλισάβετ,

καὶ γηθόμενοι

εἰσήγαγόν σε εἰς πόλιν

τῆς ἄνω λαμπρότητος.

Δόξα. Τὸ αὐτό. Καὶ νῦν. Θεοτοκίον.
Ἀτάκτων λογισμῶν

τὴν ὁμίχλην μου λῦσον

φωτὶ σῶν πρεσβειῶν 

τῶν ἐνθέρμων, Παρθένε,
καὶ ζόφωσιν σκέδασον

τῶν παθῶν τυραννούντων με

ἀμαρύγμασι

σῆς ἐναργοῦς προστασίας,

ἀντιλήψεως,
εὐνοίας καὶ θείας σκέπης,
πιστῶν ἀγαλλίαμα.

Μετὰ τὴν β΄. Στιχολογίαν Κάθισμα.

Ἦχος δ΄. Κατεπλάγη Ἰωσήφ.

Μονοχίτων ἐπὶ γῆς

καὶ ἀνυπόδητος, κλεινὴ

Ἐλισάβετ, εὐλαβῶς

ἐβίως ᾄδουσα Χριστὸν

καὶ κακουχίαις λαμπρύνασα τὴν ψυχήν σου

ἤστραψας βολαῖς

παντοειδῶν ἀρετῶν

καὶ ἀσκητριῶν

ηὔγασας θείους χορούς·

διὸ ψαλμοῖς καὶ ᾄσμασιν

ἀνευφημοῦμεν τὴν πάντιμον μνήμην σου,

ἀμνὰς Κυρίου πεφιλημένη

καὶ ἀζύγων ὡράϊσμα.

Δόξα. Τὸ αὐτό. Καὶ νῦν. Θεοτοκίον.
Θεοτόκε Μαριάμ,

Χριστιανῶν καταφυγὴ

ἐν δεινοῖς καὶ πειρασμοῖς

καὶ περιστάσεσι, σεμνή,

μὴ διαλείπῃς θεόθεν ἐπευλογοῦσα

πάντας τοὺς πιστῶς

σὲ ἀνυμνοῦντας ᾠδαῖς

Δέσποινα, τερπναῖς

ὡς χοϊκῶν χαρμονὴν
καὶ λυπηρῶν ὀλέτειραν,

ἡγιασμένον τοῦ Κτίσαντος σκήνωμα

καὶ χρυσοποίκιλτε θρόνε δόξης

εὐϊλάτου Παντάνακτος.

Μετὰ τὸν Πολυέλεον Κάθισμα.

Ἦχος γ΄. Τὴν ὡραιότητα τῆς παρθενίας σου.
Τὴν ἀνυπόδητον καὶ μονοχίτωνα

ὁσίαν μέλψωμεν ὡς νύμφην πάγκαλον

τοῦ Θεανθρώπου Ἰησοῦ εὐσχήμοσι μελῳδίαις,

Ἡρακλείας βλάστημα, Ἐκκλησίας κιννάμωμον

καὶ ἡδύπνουν κύμινον ἀπαθείας καὶ νήψεως

ψυχῆς ἐν κατανύξει βοῶντες· Χαίροις, τρισμάκαρ Ἐλισάβετ.

Δόξα. Τὸ αὐτό. Καὶ νῦν. Θεοτοκίον.

Τὴν σκοτισθεῖσάν μου ψυχὴν καταύγασον

φωτὶ τῆς χάριτος τοῦ θείου Τόκου σου,

ἁγνὴ Παρθένε, Μαριάμ, ἐλπὶς τῶν ἀπηλπισμένων,

καὶ ἀχλὺν ἀπέλασον τῶν ἀπείρων πταισμάτων μου,

ὅπως εὕρω ἔλεος ἐν τῇ ὥρᾳ τῆς Κρίσεως

καὶ πόθῳ ἀσιγήτως βοῶ σοι· Χαῖρε, ἡ Κεχαριτωμένη.

Τὸ α΄ Ἀντίφωνον τοῦ δ΄ ἤχου καὶ τὸ Προκείμενον.

Ὑπομένων ὑπέμεινα τὸν Κύριον καὶ προσέσχε μοι, καὶ εἰσήκουσε τῆς δεήσεώς μου.

Στίχος. Καὶ ἔστησεν ἐπὶ πέτραν τοὺς πόδας μου καὶ κατηύθυνε τὰ διαβήματά μου.

Εὐαγγέλιον Ὁσιακόν.

Ὁ Ν΄ Ψαλμός.

Δόξα. Ταῖς τῆς  Σῆς Ὁσίας, πρεσβείαις, Ἐλεῆμον,...

Καὶ νῦν. Ταῖς τῆς Θεοτόκου πρεσβείας, Ἐλεῆμον....

Ἰδιόμελον. Ἦχος πλ. β΄

Δεῦτε, φιλοσίων οἱ δῆμοι τιμήσωμεν

Ἐλισάβετ, τὴν θεαυγεστάτην ἀσκήτριαν,

δαψιλῶς οὐρανόθεν λαβοῦσαν τὴν χάριν τῶν ἰάσεων

ἐν εὐλαβείᾳ κραυγάζοντες·

Ἡ ἰσαγγέλως πολιτευσαμένη

καὶ ἀξιωθεῖσα Ἀγγέλοις συναγάλλεσθαι,

εὐλόγει καὶ ἁγίαζε τοὺς τιμῶντας τὴν μνήμην σου.

Σῶσον, ὁ Θεός, τὸν λαόν Σου....

Εἶτα ὁ Κανὼν τῆς Ὁσίας, οὗ ἡ Ἀκροστιχίς·

" Ἐλισάβετ Ὁσίας ἀσκήσεως ὑμνῶ πόνους. Χ."

ᾨδὴ α΄. Ἦχος δ΄. Ἀνοίξω τὸ στόμα μου.

Ἐνθέου ἀσκήσεως

νῦν, Ἐλισάβετ πανύμνητε,

τῆς σῆς μεγαλύνοντες

καμάτους πανευλαβῶς

σὴν ὑπέρτιμον

ἐπιτελοῦμεν μνήμην

φιλέορτοι ἅπαντες

ὕμνοις ἐμπρέπουσι.

Λαμπὰς ὁσιότητος,

ἀκτημοσύνης ἀπαύγασμα,

φρυκτώρημα νήψεως

καὶ παμφαὲς ἀρετῆς

σέλας, ἔλυσας

σκοτίαν, Ἐλισάβετ,

συντόνῳ ἀσκήσει σου

τῆς ματαιότητος.

Ἰδεῖν κατηξίωσαι

μορφῆς τὸ κάλλος τὸ ἄῤῥητον

ἐν πόλου σκηνώμασι

τοῦ σοῦ Νυμφίου Χριστοῦ,

Ὃν ἠγάπησας

ἐξ ὅλης σου καρδίας

καὶ ᾯ ἀφιέρωσας

βίον σου πρόσκαιρον.

Θεοτοκίον.

Συνέσεως μέλαθρον,

ἁγνείας θρόνε χρυσότευκτε,

εἰκὼν ταπεινώσεως

καὶ παρθενίας λειμών,

Μητροπάρθενε,

σοὺς δούλους οὐρανόθεν

εὐλόγει, ἁγίαζε,

σκέπε καὶ φύλαττε.

ᾨδὴ γ΄. Τοὺς σοὺς ὑμνολόγους.

Ἀμνὰς τοῦ Χριστοῦ εὐπρεπεστάτη,

Ὁσίων μητέρων καλλονή,

σοφῶς ὑπερεφρόνησας

προσκαίρου ματαιότητος

καὶ ὕψος εἰς θεώσεως

ἐπήρθης, εὖ, δυσαντίβλεπτον.

Βλαστὲ Ἡρακλείας τῆς ἐν Θράκῃ,

σεμνὴ Ἐλισάβετ, εὐανθῆ

ἀσκήσεως λευκάνθεμα

ἐξήνθησας καὶ νήψεως,

ἡδύνοντα τὰ σύμπαντα

τῶν ἀρετῶν εὐωδίᾳ σου.

Ἐκ μήτρας προῆλθες, Ἐλισάβετ

θεόφιλε, στείρας τῇ εὐχῇ

τῆς Γλυκερίας, Μάρτυρος

Χριστοῦ, τῆς γενναιόφρονος,
καὶ δῶρον τῇ τεκούσῃ σε

ἐδόθης ὥσπερ οὐράνιον.

Θεοτοκίον.

Ταμεῖον ἀσύλητον ἁγνείας,

συντήρει ἀείποτε ἁγνοὺς

ἡμᾶς σε μακαρίζοντας,

Θεογεννῆτορ ἄχραντε,

Παρθένε ἀπειρόγαμε,

θεοχαρίτωτε Δέσποινα.

Κάθισμα. Ἦχος γ΄. Ἐπεφάνης σήμερον.

Ἀρνηθεῖσα φρόνημα

βρότειον ἦρας,

Ἐλισάβετ ἄμεμπτε,

μοναζουσῶν σεπτὸν ζυγὸν

καὶ παρθενίαν φυλάξασα

ἄφθορον ὤφθης

Χριστοῦ νύμφη πάγκαλος.

Δόξα. Τὸ αὐτό. Καὶ νῦν. Θεοτοκίον.
Θεοκῦμον ἄχραντε,

παραμυθία

εὐσεβῶν ἐν θλίψεσι

καὶ γαληνότατος λιμὴν

τοῖς ποντουμένοις ἐν κλύδωσι

τοῦ βίου, πλῆσον

ἡμᾶς τῆς σῆς χάριτος.

ᾨδὴ δ΄. Ὁ καθήμενος ἐν δόξῃ.

Ὁλοθύμως τῷ Κυρίῳ

σεαυτὴν ἀφιέρωσας

ἐκ νεότητός σου,

μῆτερ Ἐλισάβετ, πανθαύμαστε,

καὶ ἀγαθῶν τῶν ἐν πόλῳ κατηξίωσαι

ὡς ἰσάγγελος

Ἀγγέλοις συνεπαγάλλεσθαι.

Σὲ τιμῶμεν, Ἐλισάβετ,

τὴν ἀνδρείαν ἀσκήτριαν,

ὡς ἐπαγελλίας 

δῶρον, ἧς ἡ γέννησις ηὔφρανε

τοὺς εὐσεβεῖς σου, πανεύφημε, γεννήτορας,

καὶ ἐκόσμησε

τὴν Ἐκκλησίαν τοῦ Κτίσαντος.

Ἰαμάτων μυροθήκη

καὶ θαυμάτων ἀλάβαστρον

ὤφθης, Ἐλισάβετ,

νύμφη τοῦ Κυρίου ἀμόλυντε,

ἡ τοὺς προστρέχοντας χάριτι τῇ θείᾳ σου

καθηδύνουσα

τῇ ἀκλινεῖ ἀντιλήψει σου.

Θεοτοκίον.
Ἀπειρόγαμε Παρθένε,

Ἐλισάβετ δεήσεσι

τῆς Ὁσίας ῥῦσαι

βλάβης τοῦ ἐχθίστου σοὺς πρόσφυγας,

τοὺς εἰς αἰῶνας αἰώνων μεγαλύνοντας

θαυμασίων σου
πληθὺν τὴν ἄμετρον, Δέσποινα.

ᾨδὴ ε΄. Ἐξέστη τὰ σύμπαντα.

Σημεῖα καὶ τέρατα

τελεῖς Θεοῦ τῇ χάριτι,

γυναικῶν Ὁσίων, Ἐλισάβετ,

φανὲ καὶ λύχνε

παντοδαπῶν ἀρετῶν·

διό σου τὴν μνήμην τὴν σεπτὴν

πάντες ἑορτάζομεν

καὶ ᾠδαῖς καταστέφομεν.

Ἁγνότητος σκήνωμα

καὶ παρθενίας μέλαθρον,

μῆτερ θεοφόρε, Ἐλισάβετ,

γυμνόπους βίον

διῆλθες ἀσκητριῶν

σεπτῶν ὡς ἀκρότης καὶ σοφῶς

εὐτελὲς ἀσκήσεως

ἔσχες ἕνα τριβώνιον.

Συνέσεως ἔλαμψας

φωτὶ καὶ ταπεινώσεως

ἀστραπαῖς, Ὁσία Ἐλισάβετ,

τὴν σκοτομήνην

τῶν χαμαιζήλων παθῶν

ἡ λύσασα πίστει ἀκλινεῖ

καὶ τῆς ματαιότητος

νυχθημέροις καμάτοις σου.

Θεοτοκίον.

Κακότητος τήρει με

τοῦ πονηροῦ ὑπέρτερον,

Κεχαριτωμένη Θεοτόκε,

αὐτοῦ μανίαν

διὰ σεπτοῦ σου Υἱοῦ,

τοῦ Λόγου Παντάνακτος Θεοῦ,

τάχος ἡ πατήσασα,

τοῦ αὐτὸν θανατώσαντος.

ᾨδὴ στ΄. Τὴν θείαν ταύτην.

Ἡ μονοχίτων τὸν βίον σου,

Ὁσία, διελθοῦσα, κατήντησας

εἰς ἀφθαρτότητα

Χριστοῦ τὸ κάλλος θεάσασθαι

ἀπαύστως, Ἐλισάβετ,

μορφῆς τὸ ἄῤῥητον.

Σοφίας σύνοικος πέφηνας,

Ὁσία Ἐλισάβετ, ἐκ χρόνων σου

τῶν τῆς νεότητος

καὶ ἀρετῆς ὁμοδίαιτος·

διὸ ἀξιοχρέως

σὲ μεγαλύνομεν.

Ἐξ ὕψους θείας εὐκλείας σου

ἐπίβλεψον ἐπὶ τοὺς ὑμνοῦντάς σε

ὡς θεοείκελον

καὶ θεοφόρον ἀσκήτριαν,

Ὁσία Ἐλισάβετ,

Ἀγγέλων σύσκηνε.

Θεοτοκίον.

Ὡς εὐσεβῶν καταφύγιον

ἐν βίου τρικύμιαις τιμῶμέν σε,

Θεογεννήτρια,

καὶ παραμύθιον ἔνθερμον

ἐν λυπηροῖς τοῦ βίου

καὶ περιστάσεσι.

Κοντάκιον. Ἦχος πλ. δ΄. Τῇ Ὑπερμάχῳ.

Τῆς ἐκλογῆς τὸ θεῖον σκεῦος εὐφημήσωμεν

ὡς ἀρετῶν παντοίων ὄλβον πολυτίμητον,

Ἐλισάβετ τὴν Ὁσίαν, ψαλμοῖς καὶ ὕμνοις

ἀνυπόδητον σαφῶς καὶ μονοχίτωνα

διελθοῦσαν βίον γήϊνον κραυγάζοντες

μετὰ πίστεως· Χαίροις, Μῆτερ ἀοίδιμε.

Ὁ Οἶκος.

Ἄγγελοι, Ἐλισάβετ, 

τοὺς σεπτούς σου ἀγῶνας

ἐθαύμασαν , ἀσκήτρια σῶφρον,

καὶ βροτῶν οἱ χοροὶ σὴν πληθὺν

τῶν θαυμάτων, μῆτερ θεία, θεώμενοι

ἐν κατανύξει ἔψαλλον

καὶ πίστει σοι ἐβόων ταῦτα·

Χαῖρε, ἀσκήσεως ἡ κινύρα· 

χαῖρε, συνέσεως ἡ κιθάρα.

Χαῖρε, παρθενίας σεπτὸν ἐνδιαίτημα·

χαῖρε,  ἐγκρατείας μυρίπνοον ἄνθισμα.

Χαῖρε, ὅτι ἀνυπόδητος ἐπορεύθης ἐπὶ γῆς· 

χαῖρε,  ὅτι στῦλος σώφρονος πέφηνας διαγωγῆς.

Χαῖρε, σκεῦος χαρίτων διαυγὲς οὐρανίων·

χαῖρε, λύχνος θαυμάτων παμφαὴς ξενοτρόπων.

Χαῖρε, Χριστῷ ἡ εὐαρεστήσασα·

χαῖρε, Αὐτοῦ τὴν εὔκλειαν δείξασα.
Χαῖρε, πιστῶν ἀκλινὴς ἀντιλήπτωρ·

χαῖρε, ἡμῶν ἐν κινδύνοις συλλήπτωρ.

Χαίροις, Μῆτερ ἀοίδιμε.

Καὶ ἀναγιγνώσκεται τὸ Μηνολόγιον τῆς ἡμέρας, ἤτοι τῆς ΚΔ΄ Ἀπριλίου, ἐν ᾧ λέγομεν. 

Τῇ αὐτῇ ἡμέρᾳ μνήμη τῆς Ὁσίας καὶ θεοφόρου μητρὸς ἡμῶν Ἐλισάβετ τῆς θαυματουργοῦ.

Στίχοι.

Ἐλισάβετ, ἐβράβευσε σοὺς ἀγῶνας

Χριστός, ὁ δείξας σε θαυμάτων χειμάῤῥουν.

Συναξάριον.

   Ἡ Ὁσία καὶ θεοφόρος μήτηρ ἡμῶν Ἐλισάβετ, ἧς ἡ γέννησις ἐδηλώθη ἄνωθεν διὰ θείας ἀποκαλύψεως καὶ παρὰ Θεοῦ προεμηνύθη ὡς σκεῦος ἐκλογῆς, ἐκ νεαρᾶς ἡλικίας ἠσπάσθη τὸ μοναχικὸν σχῆμα. Πολιτευσαμένη ἐν ἄκρᾳ σκληραγωγίᾳ  καὶ νηστείᾳ γυμνόπους καὶ μονοχίτων τὸν βίον διῆλθεν ὑπομείνασα τὸν καύσωνα τοῦ θέρους καὶ τὸ ψῦχος τοῦ χειμῶνος ὡς ἄσαρκος. Μαράνασα οὕτω τῆς σαρκὸς τὰς ὀρέξεις καὶ τὸ πνεῦμα ζωοποιήσασα ἐθεώθη κατὰ μέθεξιν καὶ οὐρανίων ἠξιώθη χαρίτων. Ἐκοιμήθη ἐν εἰρήνη καὶ ὁ τάφος αὐτῆς ἀνεδείχθη πηγὴ ἀκένωτος ἰαμάτων τοῖς μετὰ πίστεως αὐτὸν ἀσπαζομένοις. 

   Ταῖς αὐτῆς  ἁγίαις πρεσβείαις, Χριστέ, ὁ Θεός, ἐλέησον καὶ σῶσον ἡμᾶς. Ἀμήν.

ᾨδὴ ζ΄. Οὐκ ἐλάτρευσαν.

Στηλογράφημα

ἀνδρείας ἀνεξίτηλον,

στεῤῥᾶς ἀσκήσεως,

ἀμέμπτου διαγωγῆς

ἐπώφθης καὶ νήψεως·

διό σε πάντοτε

ἀνυμνοῦντές σε

θεοπειθεῖς ζητοῦμέν σου,

Ἐλισάβετ, ἱκεσίας. 

Ὑμνῳδίαις σε

εὐτάκτοις μεγαλύνομεν

καὶ καταστέφομεν

ᾀσμάτων ἴοις τερπνῶν

τὴν πάνσεπτον μνήμην σου,

σεμνὴ ἀσκήτρια,

ἡ τὸν βίον σου

ὡς ὄντως ἀνυπόδητος,

Ἐλισάβετ, διελθοῦσα.

Μονοχίτωνος

τοὺς πόνους καὶ γυμνόποδος

στεῤῥᾶς ἀσκήσεως

ὑμνολογοῦμεν λαμπρῶς,
μητρὸς οὐρανόφρονος

αὐτῇ κραυγάζοντες·

Νύμφη ἄσπιλε

Χριστοῦ τοῦ πανοικτίρμονος,

χαῖρε, μάκαρ Ἐλισάβετ.

Θεοτοκίον.
Νίκης δίδου μου

στεφάνους, Μητροπάρθενε,

Θεογεννήτρια,

κατ’ ἐπιβούλου ἐχθροῦ

ζητοῦντος εἰς βόθυνον

τὸν τῆς κολάσεως

ἀποῤῥίψαι με,

ἡ δι’ Υἱοῦ σου σώσασα

ἅπαν γένος τῶν μερόπων.

ᾨδὴ η΄. Παῖδας εὐαγεῖς.

Ὤφθης γυναικῶν Ὁσίων κλέος

καὶ γέρας ἀσκητριῶν, πνευματοφόρητε

Ἐλισάβετ, σέμνωμα

τοῦ Χριστοῦ τῆς πίστεως·

διό σε μακαρίζοντες

ψαλμοῖς καὶ ᾄσμασιν

αἰτούμεθα τὰς σὰς ἱκεσίας

πρὸς τὸν σὸν Νυμφίον,

Χριστὸν τὸν Ζωοδότην.

Πλῆθος, Ἐλισάβετ,  ἀνυμνοῦντες

θαυμάτων σου καὶ σὴν μνήμην καταστέφοντες

μελιῤῥύτοις ᾄσμασιν

ὁλοθύμως κράζομεν·

Ἀσκητριῶν θησαύρισμα

καὶ σεμνολόγημα

σαρκὸς σκληραγωγίας, μὴ παύσῃ

καθιλεουμένη

ἡμῖν τὸν σὸν Νυμφίον.

Ὄχημα, Ὁσία Ἐλισάβετ,

ἁγνείας, σκληραγωγίας καὶ σεμνότητος,

πάντας καταξίωσον

σὲ τοὺς μακαρίζοντας

τῆς ἀρετῆς πορεύεσθαι

ὁδὸν τὴν δύσβατον,

ἀπάγουσαν πρὸς πόλου σκηνώσεις,

ἔνθα τῶν Ἀγγέλων

τοῖς τάγμασι συγχαίρεις.

Θεοτοκίον.
Νέκρωσον ἡμῶν σαρκὸς κινήσεις

καὶ κόπασον τὰ χαμαίζηλα σκιρτήματα

τῶν μακαριζόντων σε,

Θεοτόκε ἄχραντε,

ὡς Ζωοδότου Κτίσαντος

μητέρα πάνσεμνον,

τὴν τέξασαν

φθορᾶς τὸν ὀλέτην,

Κεχαριτωμένη,

Ζωὴν παντὸς τοῦ κόσμου.

ᾨδὴ θ΄. Ἅπας γηγενής.

Ὄμβρισον ἡμῖν
ῥανίδας σῆς χάριτος

τοῖς εὐφημοῦσί σε,

Ἐλισάβετ πάναγνε,

Ὁσίων κλέος

περιφανέστατον,

καὶ ὑετὸν τῆς σκέπης σου,

σεμνὴ ἀσκήτρια,

Ἠρακλείας 

γόνε πανσεβάσμιε

καὶ λαμπὰς παρθενίας φωτόλαμπρε.

Ὕμνοις καὶ ᾠδαῖς

τιμῶντες τὴν μνήμην σου

τὴν ἀεισέβαστον

μέλπομεν σὴν ἄσκησιν,

δι’ ἧς ἀνῆλθες

τὴν θείαν κλίμακα

τῶν ἀρετῶν καὶ ἔφθασας

εἰς ὁλοκλήρωσιν,

Ἐλισάβετ,

ἡ σκληραγωγήσασα

τὸ σαρκίον συντόνοις παλαίσμασι.

Στῦλος ἀρετῆς
φωτόλαμπρος πέφηνας,

νηστείας, νήψεως,

προσευχῆς, συνέσεως,

χρηστοηθείας

καὶ ταπεινώσεως·

διό σε μακαρίζοντες

ἀπεκδεχόμεθα,

Ἐλισάβετ,

σὰς λιτὰς πρὸς Ὕψιστον,
τὸν δωρούμενον πᾶσι τὸ ἔλεος.

Θεοτοκίον.

Χαῖρε, ἀγαθή,

πιστῶν ἀγαλλίαμα,

Θεογεννήτρια,

χαῖρε, ἀειπάρθενε,

ἐμπεριστάτων

τὸ καταφύγιον,

χαῖρε, θερμὴ ἀντίληψις

ἡμῶν ἐν κλύδωσι,

χαῖρε, σκέπη

πάντων καὶ βοήθεια

τῶν ζητούντων σὴν εὔνοιαν, Δέσποινα.

Ἐξαποστειλάριον. Ὁ οὐρανὸν τοῖς ἄστροις.

Τὴν μνήμην σου, Ἐλισάβετ,

τὴν φωτοφόρον οἱ πιστοὶ

ἐπιτελοῦντες ἐκθύμως

ἀναβοῶμεν· Ἐκ φθορᾶς,

δεινῶν καὶ βλάβης παντοίας

ἡμᾶς ἐκλύτρωσαι τάχος.

Θεοτοκίον.
Ἡ ἁγιάζουσα βίον

σῇ προστασίᾳ εὐσεβῶν

καὶ ἀντιλήψει ταχείᾳ,

Θεογεννῆτορ Μαριάμ,

ἡγιασμένον δοχεῖον

Θεοῦ, εὐλόγει σοὺς δούλους.

Εἰς τοὺς Αἴνους ἱστῶμεν στίχους δ΄ καὶ ψάλλομεν Στιχηρὰ Προσόμοια.

Ἦχος πλ. δ΄. Ὤ, τοῦ παραδόξου θαύματος !

Μῆτερ Ἐλισάβετ, πάγκαλε

περιστερὰ τοῦ Χριστοῦ,

τῆς ψυχῆς διεπέτασας

τὰς ἁγνάς σου πτέρυγας

πρὸς θεώσεως ἄῤῥητον

ὕψος· διόπερ

ἐν γῇ ὡς Ἄγγελος

βιωσαμένη

τῷ ὄντι ἄσαρκος

πάθη χαμαίζηλα

καὶ ἀτάκτους, εὔφημε, ὁρμὰς σαρκὸς

χαίρουσα ἐμάρανας

τῇ Θείᾳ Χάριτι.

Μῆτερ Ἐλισάβετ, πάνσεμνε,

ἀσκητικὰς ἀτραποὺς

διανύσασα πρότυπον

ὤφθης ταπεινώσεως,

ἑκουσίων στερήσεων,

χαμαικοιτίας,

παννύχων στάσεων

καὶ ἀσιτίας· 
διὸ τιμῶντές σε

μνήμην σου πάνσεπτον

ὕμνων ἴοις στέφομεν καὶ μελιχρῶν
ἐπῳδῶν τοῖς ἄνθεσι,

θεομακάριστε.

Μῆτερ Ἐλισάβετ, ἄσπιλε,

θαυματουργεῖν ἐκ Θεοῦ

δαψιλῆ χάριν εἴληφας

ὡς τῆς σῆς ἀσκήσεως

τῆς στεῤῥᾶς ἀντιμίσθιον·

διὸ ταχέως

πιστῶν οἱ σύλλογοι

ἐν δυστυχίαις

καὶ περιστάσεσι

πλείστοις προσφεύγομεν

προσευχῶν σου νάμασιν ὡς εἰς πηγὴν

συμπαθείας βλύζουσαν

ἡμῖν ἰάματα.

Μῆτερ Ἐλισάβετ, πάνσοφε,

ἀπαρνηθεῖσα τερπνὰ

καὶ ἡδέα ὡς ῥέοντα

καὶ σποδὸν ἀνέδραμες

ὑπαντῆσαι τῷ Κτίστῃ σου

κακουχουμένη

οὖν, θεοφόρητε,

καὶ μονοχίτων

τὴν σάρκα ἔτηξας

καὶ εἰς τὰ δώματα

οὐρανῶν εἰσέδραμες τὰ παμφαῆ

λαμπροχίτων, ἄλκιμε,

καὶ στέφος φέρουσα.

Δόξα. Ἦχος πλ. α΄.

Ἀποταξαμένη τὰ τοῦ κόσμου

τῷ ὡραίῳ κάλλει παρὰ πάντας βροτοὺς συνετάχθης

καὶ Αὐτῷ ψυχῆς ὁλοτρόπῳ ἐφέσει ἠκολούθησας,

Ἐλισάβετ πανένδοξε·

καὶ νῦν τὸν ποθεινόν σου Νυμφίον καθορῶσα ἰδίοις ὄμμασιν

ἐν τῇ οὐρανίῳ παστάδι

χάριν εὗρες πρεσβεύειν ὑπὲρ τῶν τελούντων

τὴν ἀεισέβαστον μνήμην σου.

Καὶ νῦν. Θεοτοκίον. Μακαρίζομέν σε, Θεοτόκε Παρθένε,...

Δοξολογία Μεγάλη καὶ 'Απόλυσις.

******************************************************
Ε Ν  Τ ῌ  Λ Ε Ι Τ Ο Υ Ρ Γ Ι ᾼ

Τὰ Τυπικά, οἱ Μακαρισμοὶ καὶ ἐκ τοῦ Κανόνος τῆς Ὁσίας ἡ γ΄ καὶ ἡ στ΄  ᾠδή.

Ἀπόστολος πρὸς Γαλάτας. (Κεφ. ε΄ 22  - στ΄ 2 ).

Ἀδελφοί, ὁ καρπὸς τοῦ Πνεύματος ἐστιν ἀγάπη, χαρά,...

Ζήτει τῷ Σαββάτῳ τῆς ΚΖ΄ Ἑβδομάδος.

Εὐαγγέλιον  κατὰ Ματθαῖον. (Κεφ. κε΄ 1  -  13 ).

Εἶπεν ὁ Κύριος τὴν παραβολὴν ταύτην· Ὡμοιώθη ἡ Βασιλεία τῶν οὐρανῶν δέκα παρθένοις...

Ζήτει τῷ Σαββάτῳ Δεκάτῳ ἕκτῳ τοῦ Ματθαίου.

Κοινωνικόν. Εἰς μνημόσυνον αἰώνιον.

Μεγαλυνάριον.

Κάλλος ἀκηλίδωτον τῆς ψυχῆς

ἔσωσας ἀσκήσει,

κακουχίᾳ καὶ προσευχῇ,

Ἐλισάβετ θεία,

ἀσκητριῶν ἀκρότης,

τῶν ἰαμάτων ῥεῖθρα

πᾶσιν ἡ βλύζουσα.

Δίστιχον.

Ὕμνησέ σου, Ἐλισάβετ, Χαραλάμπης

καμάτους ὁλοτρόπῳ ψυχῆς ἐφέσει.

Τ Ε Λ Ο Σ 
 Κ Α Ι   Δ Ο Ξ Α 

